
Поэтӑн ӗҫӗ-хӗлӗ

...Пирӗн ҫӗршыв - нумай халӑхлӑ ҫӗршыв. Пирӗн литература - нумай 
чӗлхеллӗ литература.  Кашни халӑх ҫыравҫиех чи малтан хӑй чӗлхипе 
аталанакан ҫырулӑх ҫинчен шухӑшлать ӗнтӗ. Эпӗ те чӑваш пуҫпа чӑваш 
ллтературипе  искусстви  ҫинчен  шухӑшламасӑр  пултараймастӑп. 
Маншӑн  пулсан  патриотлӑх  туйӑмӗ  кантӑк  умӗнче  ӳсекен  йӑмраран 
пуҫланать. Пахча хыҫӗнчи ҫеремлӗ сукмак урапа ҫулӗ ҫине ертсе тухать, 
сарлака асфальт шоссе ҫине,  сӑмахран,  Мускавран ытти ҫӗршывсене 
тӑсӑлмалли автострада ҫине...  Е ак тепӗр тӗслӗх:  пӗр-пӗр ялти ятсӑр 
ҫырма Энӗше е Ҫавала юхса кӗрет. Ҫавалӗ Атӑла тухать, Атӑлӗ пиншер 
ҫырма пуҫтарса Каспи тинӗсне илсе пырать... Ҫавнашкал чӑваш чӗлхипе 
тухакан кӗнекесем те: чи малтан чӑваш вулаканӗсем валли ҫырӑнаҫҫӗ, 
унтан вырӑс, украин, пӑлхар,  француз тата ытти чӗлхесем ҫине куҫса 
тӗнчене  саланаҫҫӗ.  Апла  пулсан,  эпир,  пысӑках  мар  халӑх  пулин  те, 
пӗтӗм этемлӗх умӗнче сӑмах тытатпӑр...

*    *    *
...Сӑлтавӗ кирек ӑҫта пулин те, пирӗн тишкерӳ ӗҫӗ ҫителӗксӗр пулса 

пыни паллӑ. Ҫыракансем те, вулакансем те, чӑваш литературине шкулта 
вӗрентекенсем те час-часах ӳпкелешсе калаҫни илтӗнет. Хаҫат-журнал 
редакцийӗсене,  писательсен  Союзне,  кӗнеке  кӑларакансем  патне  те 
ҫавӑн ҫинченех ҫырусем килсе тӑраҫҫӗ.

Писателӗн  хӑй  ҫырнӑ  япала  ҫинчен  татӑклӑ  сӑмах  илтес  килет: 
хӑйӗн  шухӑш-кӑмӑлӗпе,  ӑсталӑхӗпе  мӗнле  вырӑнта  тӑнине  пӗлсе, 
малалла  епле  ӳссе  пымаллине  тавҫӑрса, пулас  ҫулне-йӗрне  уҫҫӑн 
курасшӑн ҫунать вӑл. Вулаканӑн хӑй вуланӑ кӗнекене лайӑхрах ӑнланса 
илес  килет:  романри,  калаври,  поэмӑри  геройсен  сӑнарӗсене,  вӗсен 
ӗҫӗсене  е  ӗмӗрлӗхех  юратса,  е  тӳсме  ҫук  питлесе,  хӑйне  кирлине 
суйлама пӗлесшӗн вӑл; хурапа шурра кӑна мар, вӗсен хушшинчи куҫа 



тӳрех  курӑнман  шупкарах  тӗссене  те  уйӑрса  илме  вӗренесшӗн. 
Вӗрентекенӗн кирек мӗнле кӑткӑс сӑмах ҫаврӑнӑшӗнчен те тӗп шухӑш 
тӗшне шӗкӗлчесе  кӑларма,  ӑна  шкул ачисене ывӑҫ тупанӗ ҫинчи пек 
кӑтартма ансатрах меслет тупас килет.

Ҫаксене тума критикӑн пулӑшмалла. Критик пире, хамӑр ӑшра кӑна 
илӗм-тилӗм ҫутӑ пек палӑракан кӑмӑл-туйӑма ҫиеле кӑларса, ӑс куҫӗпе 
курма вӗрентмелле; эпир ят хурайман сисӗме хӑй ҫеҫ тупнӑ пӗртен-пӗр 
тӗллӗ сӑмах-па палӑртма пӗлмелле.  Вӑл пур жанрсенче те килти пек 
пулмалла:  хӑш  кӗтесре  мӗнле  япала  выртнине,  вӑл  майлипе 
майсӑррине, - кирлипе кирлӗ маррине «алӑк уҫса кӗрсенех» курмалла, 
мӗншӗн тесен ырӑ ҫуртра пӗр пукан вырӑнсӑр ларсан та, пӗр чаршав 
ҫӳҫи  ситрӗлсен  те  кил-ҫурт  тирпейӗ  пӑсӑлать,  кил  хуҫи  пуҫтарусӑрри 
палӑрать.

Кӗскен  каласан,  пире  хамӑртан  нумай  ҫӳлте  тӑракан,  сӑмахӗ-
шухӑшӗпе пирӗн чун тӗпнех вырнаҫакан критик кирлӗ.

Ӑс-хакӑл хуҫи кирлӗ пире!..
...Чӑваш чӗлхин тимӗр татмалла пулнӑ. Ҫеҫпӗл хӑйччен ҫырнӑ тӑван 

поэтсене пурне те лайӑх пӗлнӗ, халӑх сӑмахлӑхне калама ҫук тӑрӑшса 
вӗреннӗ. Анчах вӑл хӑй никам пек те мар. Вӑл, пӗтӗм чун-чӗрипе, пӗтӗм 
ӑсӗ-халӗпе революционер пулнӑскер, кивӗ кӗвӗллӗ сӑвӑпа ҫӑвар уҫма 
пултарайман. Унӑн эпир пӗлекен сӑввисем вӑтӑра та ҫитмеҫҫӗ. Анчах 
кашни  сӑвви  тенӗ  пекех,  темине  кура,  уйрӑм  виҫепе  ҫырӑннӑ,  расна 
кӑмӑлпа тулнӑ.

Эпир кунта поэт сӑввисен пӗтӗм пӗлтерӗшне мар, вӑл хӑй вӑхӑтӗнчи 
мӗнле  вырӑс  поэчӗсенчен  вӗренсе  пынине  мар,  унӑн  чӑвашла  сӑмах 
ӑсталӑхне ытларах кӑтартса парасшӑн.

1919 ҫулта ҫырнӑ «Иртнӗ самана» сӑввине вӑл ӗлӗкхи ҫичӗ сыпӑклӑ 
тӳлек  виҫепех  пуҫлать.  Анчах,  иккӗмӗшпе  тӑваттӑмӗш  йӗркесенче 



пилӗкшер сыпӑка куҫса, халиччен пулман рифмӑсем тупса, сӑвва йӑлтах 
ҫӗнӗ сӑн кӗртет:

Мӗскӗн юлташӑм, хӑта, 
Сухапуҫ ҫынни, 
Иртсе кайнӑ вӑхӑта 
Астӑватӑн-и?..

Паллах,  поэт  ку  сӑвва  силлабикӑпа  ҫырни  вӑл  ун  чухне  хӑйӗн 
правилине  тытайманнине  пӗлтермест.  Калаҫуллӑ  сӑвва  поэт  халӑх 
хушшинче тӑтӑшах тӗл пулакан виҫепе калӑпланӑ. Ҫав ҫултах вӑл «Атӑл 
юрри» ҫырать;

Шупашкар ҫӳл енчен 
Кӑн-кӑвак хум чупать, 
Чупнӑҫем, сикнӗҫем шуралать.

Такама кӑшкӑрать.
Такама вӑл чӗнет,
Ирӗке йыхӑрса шӑхӑрать...

Ку  вара  -  тап-таса  анапест.  Кунта  Степан  Разин  хускатнӑ  Атӑл 
маттурӗсем, ҫӗкленсе, кӗрлесе, киммисемпе хумсене айӑн-ҫийӗн авӑсни 
туйӑнать. Кунта динамика кирлӗ пулнӑ. Поэт ӑна тупнӑ. Икӗ ҫултан вӑл 
ҫак кӗвве тепре аса илет. Анчах вара вӑл ҫав виҫене тӑтӑшах виҫшер 
йӗркен  касса  татса  пырать:  виҫӗ  йӗркине  те  пӗр  пек  рифмӑпа 
ҫирӗплетсе, сӑвва пушшех витӗмлӗ тӑвать:

Шӑршлӑ каҫ йывӑрри,
Кивӗ ҫӗр кӑкӑрри
Вут хыпса, кӗл пулса вӗҫтӗр-и...

Ҫитменнине,  тӑршшӗпех  тенӗ  пек  вӗҫтӗр-и,  ҫипӗр-и,  пултӑр-и, 
илтӗр-и  майлӑ глаголсем, сӑвва пӗр шӑнӑр ҫине тирсе, унӑн энергине 
чӑмӑртаса, хытарса, чӑн та тимӗр татмалла тӑваҫҫӗ.



Поэтӑн  анапестпа  ҫырнӑ  сӑввисенчен  тепри  каллех  расна.  Вӑл 
сарлака:  вӑл,  ӗмӗрсем урлӑ курӑнакан иртнӗ сӑнсене хальхи тӳперен 
пӑхса, малашлӑх тавракурӑмне вӗҫӗ-хӗррисӗр аслӑлатать:

Катаран каҫ килсен, каҫхи кунӑн мӗлки 
Уйсене ыйхӑпа хупласан, 
Йӗркерен-йӗркерен тӗрлӗ шухӑш йӗрки 
Пуҫӑма пуҫтарна пуҫласан - 
Ӗлӗкхи ӗмӗрсен ӗмӗлки-кӗлетки 
Куҫӑма курӑнать аякран.
Ӗлӗкхи ӗмӗрсен ӗмӗлки хушшинче 
Чӑваш ҫӗрӗ мана курӑнать: 
Ман ҫӗршыв хӗрлӗ юнлӑ хӗрес ҫумӗнче 
Ҫакӑнса, ҫыхӑнса тӑраять. 
Кӑмрӑкланнӑ, асаплӑ чӑваш чӗринчен 
Юн тумлать, юн тумлать - хӗрлӗ юн. 
Чӑваш пуҫӗ ҫинче хуп-хура сивӗ кун 
Шӑхӑрса ахӑрать пур енчен...
Ҫӗр иртсен, - ирхи кун хӗвелтухӑҫӗнчен 
Тӗнчене уяртса, сывлӑма 
Шӑрҫа пек шӑратса кӗмӗл саслӑн килсен, -
Ман юратнӑ ҫӗршыв вилӗмрен чӗрӗлни, 
Вӑл асаплӑ хӗрес ҫумӗнчен ҫӑлӑнни
Пур енчен те савать куҫӑма.
Ҫеҫпӗлӗн сӑвӑсерен ҫӗнӗ ритм, ҫӗнӗ  виҫе.  «Чӑваш ачи-не», «Ҫӗн 

Кун Аки», «Ахаха асӑнса», «Чӑваш! Чӑваш!..», «Инҫе ҫинҫе уйра уяр...» 
сӑвӑсене пӗр виҫепех - ямбпах - ҫырнӑ-ҫке темелле. Анчах миҫе тӗрлӗ 
ямб унта! Мӗнле авкаламасть ӑна поэт! Вӑл - чӗлхе хуҫи. Ӑна нихӑҫан та 
ӑнсӑртран рифмӑшӑн ҫакланнӑ сӑмах аяккалла пӑрса яраймасть.

Акӑ «Чӑваш ачине».



Кунта вӑл тӑватӑ картлӑ ямба, тӑватшар йӗркен тӑратса, ҫӗре пӗр 
харӑс тапса хӑваракан салтаксем пек уттарса пырать:

...Кӑвар чӗре!  Кӑвар чӗлхеллӗ
Чӑваш ачи, сассуна пар!
Тухсам кунта, сана кӗтеҫҫӗ.
Килсем! Килсем! Эс пур, ҫук мар...

Чӑваш чӗлхи  ӑсти! Кӑварлӑ
Чӗрӳ сан сиснӗ чӑннине.
Шанатӑп. Ӗмӗте усратӑп:
Эс килӗн. Килӗн тӗнчене!

Пӗрремӗшпе  виҫҫӗмӗш  йӗркесем  рифмӑланмаҫҫӗ  те,  анчах  вӑл 
сисӗнмест. Сӑвӑ пӗр ӗмӗтпе, чӑваш поэзийӗ Шупашкар - Кавал - Ҫӗрпӳ 
-Етӗрне урлӑ тӗнчене тухас ӗмӗтпе, тытӑнса тӑрать. «Эс килӗн» тет те 
поэт  пӑнчӑ  лартать.  Унтан  вӑл,  шухӑш  вӗҫне  тупнӑ  пек,  «Килӗн 
тӗнчене!»  тесе,  савӑнса  кӑшкӑрса  ярать.  Кунта  Ҫеҫпӗлӗн  тӑван 
халӑхшӑн хыпса ҫуннӑ чӗрипе «Интернационал кӗперне» куракан ӑсӗ-
хакӑлӗ, пӗр кӗвве пӗрлешсе, килӗшӳллӗ гармони пулса тухни палӑрать.

Ҫав сӑвва пирӗн кашни ҫырма пуҫлакан сӑвӑҫах ответ парать. Ку - 
традици пулса кайрӗ тесен те юрать. Ҫав сӑнлӑхсемпех ҫыраҫҫӗ: Кӑвар 
чӗре,  чӗлхе  ӑсти  т.  ыт.  те.  Анчах  пӗрре  каланӑ  сӑмаха  ялан  кала 
пуҫласан, сӑмах кивелет, витмИ пулать, якалать, мӑкалать темелле. Хӑш 
чухне вӑл пароди майлӑ та пулса тухать...

Пирӗн ҫӗнӗ поэзи анине пӗр чарӑнмасӑр шӑваракан тейӗр юхӑм вӑл 
-  вырӑс поэзийӗн иксӗлми тинӗсӗ. Ҫав тинӗсрен чи малтан Пушкинӑн 
пархатарлӑ хумӗсем, ҫине-ҫинех хӳсе килсе, пире хамӑр чӗлхен хӑватне, 
ун тӳсӗмлӗхне ӗнентереҫҫӗ. Эпир Пушкинпа чӑвашла калаҫса пӑхрӑмӑр. 
Пушкин  халь  пӗтӗм  чӑваш  халӑхӗпе  калаҫать.  Пушкина  эпир  хамӑр 
-тума  тытӑннӑ  ҫӗнӗ,  социализмлӑ  культура  керменӗн  чи  кирлӗ  чулӗ 



тетпӗр:  вӑл  унӑн  сиккеленми  тӗреклӗ  никӗсне  те  выртмалла,  таҫтан 
курӑнакан ҫӳллӗ тӑррине те эрешлесе илемлетмелле.

Вырӑс чӗлхи пире  вырӑс литературипе ҫеҫ  мар,  Совет  Союзӗнчи 
пӗтӗм  тӑванла  халӑхсен  литературипе  те  паллаштарать.  Ытти 
ҫӗршывсенчи халӑхсен литературине те эпир халлӗхе вырӑсла куҫарнӑ 
тӑрӑхах пӗлсе пыратпӑр. Халлӗхе, тетпӗр, мӗншӗн тесен пирӗн ҫӗнӗрен 
ӳсес  литераторсем,  тӑван  чӗлхепе  вырӑс  чӗлхисӗр  пуҫне,  ытти 
чӗлхесене те ҫине тӑрсах вӗренессӗн туйӑнать. Байрон, Шекспир, Гете, 
Данте, Руставели, Низами, Навои - ҫакнашкал шухӑш улӑпӗсене хӑйсен 
чӗлхинчен  тӳрех  куҫарнине  нимӗн  те  ҫитес  ҫук.  Халлӗхе  эпир  хамӑр 
чӗлхене  ҫывӑх  чӗлхепе  ҫыракан  сӑвӑҫсене  те  вырӑслах  вулатпӑр, 
вырӑсларан куҫаратпӑр. Ку ҫитменлӗхе туякансем ҫук мар пирӗн...

...Нимӗнле тӗрӗс тытса пынӑ сӑвӑ виҫи те хӑй тӗллӗн поэзи пулса 
тӑрайм-асть-ха. Вӑл тӗрленӗ чух пир кармалли каркӑҫ е картин ҫырнӑ 
чух  кирлӗ  хашак  кӑна.  Унта  мӗнле  тӗрӗ  тӗрлесси,  мӗнле  сӑрӑпала 
сӑрласси ӑстинчен килет. Савӑнтарас, хурлантарас, ҫиллентерес е чуна 
ҫӗклентерес  тет-и  ӑста  -  кунта  вара  тӗрлӗ  тӗслӗ  ҫипе  е  сӑрра  пӗр-
пӗринпе вилӗшӳллӗ хурса пыма пӗлни кирлӗ.

Анчах паха тӗрӗшӗн тирпейлӗ каркӑҫ, ытарайми картиншӑн ҫирӗп, 
хитре хашак  тӑвасси  те  пуртӑпа  пура  пуракан  платник  ӗҫӗ  кӑна мар. 
Хӑшпӗр  пуҫтарусӑр  сӑвӑсем  пӗр  вӑхӑтра  хӑлхана  ҫӗртнӗ  музыкӑри 
сумбура аса илтереҫҫӗ. Халь пирӗн пур искусствӑра та пуҫтаруллӑрах, 
тирпейлӗрех стиль ҫӗнтерсе пырать...

...Пирӗн  сӑвӑҫсем  «хитре»  сӑмахсен  тыткӑнне  лекеҫҫӗ.  Ҫакӑнтан 
вара шурӑ розӑсем, кӗмӗл сывлӑмсем, ылтӑн керменсем сиксе тухаҫҫӗ. 
Ун  пек  сӑмахсем  хӑйсем  тӗллӗнех  илемлӗ  теҫҫӗ  пулас  ӳркев  пуснӑ 
рифмӑҫӑсем.  Паранкӑ  ҫулҫи  роза  мар  ӗнтӗ,  ун  ҫинчен  юрӑ  хума 
хӗнтерех. Анчах хумалла. Хире лартнӑ йӗкел те янтӑ кӗмӗл сывлӑм мар. 
Ун  илемӗ те  куҫа  тӑпра  витӗрех  курӑнмасть.  Анчах  курмалла!  Нимле 



ылтӑн кермен те, нимле роза пахчи те ҫук-ха Чӑваш ҫӗршывӗнче. Чӗрӗ 
туйӑмсӑр, шӑрҫа пек тире-тире тухнӑ «хитре» сӑмахсем пуш чечек пек е 
хут  чечек  пек  кӑна  курӑнаҫҫӗ.  Чӑн  илемлӗхрен  чӗрӗ  сӗткен  тапса 
тӑмалла…

Поэзи чӗлхи  ҫинчен калаҫнӑ  чух  пире Н.  И.  Ашмарин профессор 
ҫырса илнӗ пӗр юрӑ аса килет:

Кали-калами купӑсна 
Эс вырӑсла каласан, 
Эп чӑвашла ташлӑттӑм...

Вырӑс кӗввине чӑваш ташшипе хирӗҫтерни-ши ку? Ҫук. Пӗр тытӑннӑ 
ӗҫе тӗплӗ, ӑста тума хушать ку юрӑ. Чӗлхене пӑсакан поэтсем умӗнче ку 
чухнехи вулакан ҫав кӗвӗпех ак ҫапла юрлама та пултарать:

Пӗли-пӗлми чӗлхепе 
Эс чӑвашла ҫырсассӑн, 
Эп вырӑсла вулӑттӑм...

Эпир  пурте  вырӑсла  вулама  вӗренесшӗн  тӑрӑшатпӑр.  Анчах 
чӑвашсем валли чӑвашла  вулама  тесе ҫырнӑ сӑвӑсене  чӑвашлах  туса 
ҫитересчӗ.

Пирӗнпе пӗр ӳсӗмри вырӑс поэчӗ Александр Твардовский хӑйшӗн чи 
ьтрӑ ят, чи пысӑк чап тесе акӑ мӗне шутлать: «Ан тив, пӗр-пӗр вулакан 
ман кӗнекене тыттӑр та ак ҫапла калатӑр, - тет вӑл: -

Сӑвӑ ак, сӑвӑ пулин те - 
Пӗтӗмпех ӑнланмалла, 
Пӗтӗмпех ку вырӑсла...»

Эпир,  хамӑршӑн  пулсан,  поэтӑн  кайранхи  йеркинчи  пӗр  сӑмахне 
кӑна улӑштарма пултаратпӑр.

Пӗтӗмпех ку чӑвашла! - 
тетӗр пирӗн вулакан. (Сисмесӗрех, сӑвӑлла калаҫма пуҫларӑмӑр пулас.)



Пирӗн  поэтсене  халӑх  сӑмахлӑхне,  уйрӑмах  халӑх  юррисене 
вӗренни ҫитмест. Мӗнле-мӗнле виҫеллӗ, мӗнле танлаштаруллӑ, мӗнле 
сӑн-сӑпатлӑ, рифмӑллӑ сӑвӑсем ҫук унта!

Алран  кайми  аки-сухи, 
Асран кайми ати-ани...

Ак сире ямб та, малти рифма та. «Нарспири» икӗ йӗрке аса килет:
Хӗрлӗ- пурҫӑн тутӑрне 
Хӗрле ҫавӑрса ҫыхать.

Ак сире янравлӑ, тулли рифма:
Вуник куккук, пӗр карӑш - 
Авӑтаҫҫӗ пӗр харӑс.

Ак сире ик-виҫ сӑмахпа туса панӑ пӗр-пӗр турхан (феодал) сӑнарӗ:
Асаттеҫӗм атлас тӑхӑннӑ, 
Арки-ҫанни ҫӗртен сӗтӗрнет.

Акӑ  туй-туй  тесен  чун  ҫӗкленнине,  ватӑ  ҫын  та  ҫамрӑкланнине 
кӑтартакан сӑнлӑхсем:

Туя килтӗм туясӑр, 
Мухмӑрларӑм сӑрасӑр.

Тен,  халӑх  юррисенчи  параллелизм  хальхи  поэзие  вырнаҫаймӗ. 
Юрлама мар, вулама ҫырнӑ сюжетлӑ сӑвӑсенче вӑл пушшех те юравлӑ 
мар-и,  тен.  «Нарспире»  те  вӑл  тӳлекрех  сыпӑксенче  кӑна,  геройсен 
шалти драмине кӑтартас умӗнхи увертюра пек юписанисенче кӑна тӗл 
пулать.  Поэмӑри ӗҫсем пӗтӗм чун-чӗрене хускатса хӑвӑрт пулса пынӑ 
тӗлсенче поэт ҫав меслетпе сайрарах ҫырать. Анчах кунта эпир халӑх 
хӑй  яланах  кура  тӑран,  илте  тӑран  конкретлӑ  япаласенченех  чӑн-чӑн 
поээи тунине, ҫав сӑнлӑхсемпех калама ҫук пысӑк, философиллӗ шухӑш 
калама пултарнине астутарса хӑварасшӑн.



Акӑ  эпир  пӗлмен  халӑх  юрӑҫи  юрласа  хӑварнӑ  тӗлӗнмелле  пӗр 
ҫавра:

Хура вӑрман варринче 
Нихҫан типми кӳлӗ пур, 
Ҫавра кӳлӗ варринче 
Ылтӑн юпа пур, теҫҫӗ, 
Ылтӑн юпа тӑрринче 
Шур кулюкка пур, теҫҫӗ: 
Шур кулюкка - ман савни, 
Ылтӑн юпа - тур ҫырни, 
Ҫавра кӳлӗ - ман куҫҫуль, 
Хура вӑрман - ман тӑшман.

Юрра юптарса юрланӑ. Унта вӑрманӗ те вӑрман мар, юпи те юпа 
мар. Хура вӑрман вӑл - ҫынна ҫын - кашкӑр теекен харпӑрлӑх тӗнчи. 

Ылтӑн юпи вӑл - хӗрарӑма чемсӗр выльӑх пек сутӑн илекен пуянсен 
мулӗ.  Шур  кулюкка  (кӑвакарчӑн)  вӑл  - юрӑҫӑн  таса юратӑвӗ,  ҫитме 
пулта-райман ӗмӗчӗ.

Мӗнле поэзи!
Паллах,  халь  пирӗн  вулакансем,  шур  кулюкка  тесен,  чи  малтан 

Пикассо ҫырнӑ ӑслӑ та лӑпкӑ куҫлӑ мир кӑвакарчӑнне кураҫҫӗ.  Вӑрман 
тесен,  ҫӗнӗ  этем  ирӗкӗпе  ҫеҫенхирте  ҫӗнӗрен  ӳссе  кашласа  ларакан 
юманлӑх е хырлӑх шавне илтеҫҫӗ.  Кӳлӗ тесен, этем ирӗкӗпе ҫӗнӗрен 
тулса  тарӑнланакан  шывсене кураҫҫӗ.  Ҫавӑнпа  та халӑх поэзийӗнчен 
тӳрех  илнӗ танлаштарусем ялан  ӑнӑҫлӑ  пулма пултараймаҫҫӗ.  Пирӗн 
поэтсем  колхозниксене,  мӑн  кӗрӳ  такмакӗсенчи  майлӑ,  ылтӑн-кӗмӗл 
пукансем ҫине те лартса пӑхрӗҫ, тарай тутрисем те ҫакса яркаларӗҫ. Ун 
пек туни - чи ҫӑмӑл меслет, анчах - суя меслет.

Эпир поэтсене, пӗтӗм халӑх сӑмахлӑхне вӗренсе ҫитсен те, ҫынсем 
такӑрлатнӑ ҫулпа ҫеҫ пыма мар, хӑйсен ҫулне тупмса чӗнетпӗр. Ҫӑмӑл 



вуламакан,  чуна  час  пырса  тивекен  сӑвӑсем  йывӑррӑн  ҫырӑнаҫҫӗ, 
вӑраххӑн ӳсеҫҫӗ. Эпир йывӑрлӑхшӑн та мар, вӑрахлӑхшӑн та мар: эпир 
вӗсене часрах ҫӗнтересчӗ тетпӗр. Пярӗн нумай теройлӑ поэмӑсем вулас 
килет.  Вӗсенче  янтӑ  ярлык  ҫакса  янӑ  автомат-этемсем  мар,  хӑйсем 
тӗллӗн  пӗр  утӑм  та  ярса  пусайман  тӑм  кӗлетке,  тӑхлан  куҫсем  мар, 
тулли пурнӑҫпа пурӑнакан, шухӑшлама пултаракан чӗрӗ чӗреллӗ ҫынсем 
пулччӑрччӗ.

Эпир  рабочи  класс  умӗнче  парӑмлӑ.  Эпир  хамӑр  интеллигенцие 
пӗлместпӗр.  Чӑвашран  промышленноҫри  ӗҫ  меслетне  ҫӗнетекенсем, 
конструкторсем,  мнженерсем,  тухтӑрсем,  генералсем,  профессорсем 
тухрӗҫ. Вӗсем хушшинче патшалӑх преми лауреачӗсем пур. Эпир ҫаплах 
Кӗлпук сухалӗпе Элтиван чӗлӗмӗнчен уйрӑлаймастпӑр.

Мӗн каласси ӗнтӗ: ялтаи тухнӑ ҫын яла ытларах пӗлет. Цех тӑрӑх 
блокнотпа  ҫӳренипех  рабочисен  сӑвӑҫи  пулаймӑн.  Ҫавӑнпа  чӑваш 
рабочисем  хушшинчи  ҫырма  тытӑнакансене  те  астуса  тӑмалла, 
тирпейлӗн пӑхса ҫитӗнтермелле.

Пирӗн ӗҫ йывӑр та пархатарлӑ. Ҫулӑмӑр илҫе те илӗртӳллӗ. Ҫивӗч 
те  витӗмлӗ сӑмах  -  пулас  культура никӗсӗ.  Ҫавна шута илсен,  пирӗн 
поэзире  ҫеҫ  мар,  пӗтӗм  литературӑра  кӑна  та  мар,  чӗлхен  пур 
фронтӗнче те калама ҫук пысӑк, анчах ҫине тӑрсах тумалли ӗҫсем тухса 
тӑраҫҫӗ.  Вӑл  ӗҫсене  эпир  -  сӑвӑҫсемпе  калавҫӑсем,  кӗнекеҫӗсемпе 
хаҫатҫӑсем,  чӗлхеҫӗсемпе  этнографсем,  историксемпе  философсем  - 
пӗр-пӗринпе таччӑн хутшӑнса ӗҫлесен ҫеҫ тума пултаратпӑр.

...Чӑн ӗнтӗ, пирӗн «пур енӗпе» те пултаракансем те тухкалаҫҫӗ: ун 
йышши халӑх вара сӑввиие те сӑвӑлать, калавне те калать, камитне те 
кӑтартать,  тишкерме  те  тиркемест.  Аҫта  пушӑ  вырӑн  пур,  вӑл  ҫавна 
«тултармах»  тӑрӑшать.  Мӗн  тата  епле  тултарса  лартни  тепӗр  чух 
никамах та интереслентермест. Авторӗн интересӗ те гонорарне илсенех 
сӳнсе  ларать.  Унашкал  ялан  хатӗр,  пурне  те  ӑста  «универсалсем» 



иимӗнле  критери  ҫук  ҫӗрте  ҫеҫ  кун  курма  пултараҫҫӗ.  Чӑваш 
литературинче  ҫав  критери  ҫителӗклӗ  тесе  калама  халичченех  май 
килмест-ха.  Вӑйлӑ традициллӗ пысӑк литературӑсем,  пуринчен ытла - 
вырӑс литератури, пирӗншӗн тӗслӗх пулса тӑмалла. Ҫав тӳперен пӑхсан, 
пирӗн хӑшпӗр тухӑҫлӑ сӑмах арманӗсем авӑрни вӗренчӗкле хӑтланнӑ 
ҫыркаланчӑк пек ҫеҫ туйӑнать. Вырӑсла ҫыракан вӑтам кӑна писатель те 
час-часах пирӗн ятлӑ-сумлӑ авторсенех вӑтантарма пултарать. Хӑйсен 
ӑсталӑхне  ӳстерме  тӑрӑшман,  хӑйсене  хӑйсем  пулса  ҫитнӗ  художник 
тесе  шутлакан  ӑслӑ  пуҫсем  ҫавӑн  пек  чухне  кӳренсе  те  илеҫҫӗ, 
чӑркӑшма  та  пӑхаҫҫӗ.  Унашкал  вушар  чӗресене  ӳкӗте  кӗртме  йывӑр. 
Пирӗн шанчӑк - ҫамрӑксем...

...Сӑвӑпа  музыка  -  уйрӑлми  йӗкӗреш.  Сӑвӑсӑр  юрӑ  ҫук.  Проза 
инҫетрен перекен шултра йӗтреллӗ тупӑ пек пулсан, сӑвӑ вӑл - тӑшман 
ури ҫинех  таптаса  пыракан  юланут.  Прозӑна сехечӗ-сехечӗпе  меллӗн 
килте ларса е талӑкӗ-талӑкӗпе каютӑра-купере ҫул тытса, кана-кана «пуҫ 
тавра» шухӑшласа кавлетӗн пулсан, сӑвва - ӑш хыпнӑ ҫын часрах ҫӑл 
шывне выртса ӗҫнӗ пек каҫса кайсах сыпатӑн. Каллех калатпӑр: пӗрне те 
тиркеместпӗр, пӗринчен те пистересшӗн мар эпир. Анчах кашни жанрӑн 
хӑйӗн  уйрӑмӗ  пур.  Проза  сюжетпа,  пурнӑҫ  анлӑхӗпе,  шухӑшпа  ҫын 
кӑмӑлне  ҫавӑрать  пулсан,  поэзин (лирикӑлла поэзин)  ытарайми енӗ  - 
сӑнлӑх, шалти туйӑм, уйрӑм пахалӑхӗ сӑмахсем кӗвӗллӗн янӑрани пулса 
тӑрать.  Прозаик вӑрӑммӑн каламалли шу-хӑшра поэтӑн кӗскен каласа 
пама пӗлмелле.

...Чӑваш  чӗлхине  тӗпчевҫӗсем  тӗрӗк  чӗлхисен  йышне  кӗртеҫҫӗ 
пулин  те,  авалтан  вырӑссемпе  юнашар  пурӑнса,  эпир  ҫав  халӑх 
калаҫӑвӗн  манерӗсене  (ударенине,  интонацине)  йышӑнмасӑр 
пултарайман.  Силлабо-тоникӑлла  сӑвӑ  йӗркине  пула  пирӗн  хальхи 
поэтсем тӗнчери мӗнпур халӑх поэзийӗн шедеврӗсене хӑйсен виҫипех 
куҫарма пултараҫҫӗ. Вырӑс классикӗсемсӗр пуҫне ҫитес ҫулсенче, ман 



шутпа,  Гомер  поэмисене,  Дантепе  Руставели,  Низамипе  Навои 
ҫырнисене,  Лонгфеллӑн  «Гаяватипе»  карел-финсен  «Кале-валине» 
пӗтӗмӗшпех  куҫарса  кӑлармалла.  Халӑх  культури  ҫинчен  калаҫатпӑр 
пулсан,  чӑваш чӗлхи литературӑпа наука тата философи чӗлхи пулчӗ 
тетпӗр  пулсан,  эпир  пур  халӑхсен  культурине  те  хамӑрӑн  тумасӑр 
малалла  ӳсме  пултараймастпӑр.  Унсӑрӑн  пирӗн  калаҫусем деклараци 
ҫеҫ пулса юлӗҫ...

...Чӑваш  поэзийӗшӗн  ҫӗнӗ япала  -  гшрӗн  хула  лирики  аталанса 
пырать.  Студент,  чулҫӑ,  монтер,  экскаватор,  транспортер.  Иванов 
палӑкӗ,  нумай  хутлӑ  ҫуртсем...  Темӗн  ҫинчен  те  ҫыраҫҫӗ  ҫамрӑксем. 
Кунта пирӗн традици пуянах мар-ха. Ҫур ӗмӗр ытла ял ҫинчен сӑвӑланӑ 
поэтсем  пире  хулана,  хула  ҫыннин  кӑмӑлне  чӑваш  чӗлхипе  ҫавӑрса 
илме вӗрентеймерӗҫ. Ҫул-йӗр ҫӗнӗрен хывма тивет.

Тӑван чӗлхен мӗнпур хӑвачӗпе усӑ курма та вӗренеймен-ха эпир. 
Кунта,  ватти-яшшине уйӑрмасӑрах,  ҫакна каламалла:  тӳсме ҫук чухӑн, 
пӗр пек сӑмах ҫаврӑнӑшсем пуҫа минретсе ҫитереҫҫӗ! Н. И. Ашмаринӑн 
Чӑваш сӑмахӗсен кӗнекинче  хӗрӗх ултӑ пин ытла сӑмах пулсан, пирӗн 
чылай  авторсем  ҫав  пуянлӑхӑн  вуннӑмӗш  пайне  те  хӑйсен  туса 
йышӑнайман-ха.  Ку  поэзире  те,  прозӑра  та,  драматургире  те  ҫавах. 
Паллах,  илемлӗ  ҫырулӑх  ӑсти  тиек  мар,  вӑл  сӑмахсене,  тути-масине 
пӗлмесӗрех,  ҫырса  илнипе  пысӑк  ӗҫех  тӑваймӗ.  Чӗлхен  шалти 
саккунӗсене  тӗпчеме,  хамӑрпа  пӗр  ҫемьеллӗ  ытти  чӗлхесем  мӗнле 
улшӑнса  пынине  сӑнасан  ҫеҫ  пуплеве  хӑюллӑн  авкалама,  тепӗр  чух 
«кивӗ»  сӑмахах  чӗртсе  ҫӗнӗ  ӑнлава  пӗлтерекен  тума  пулать.  Ку 
тӗлӗшрен писательсене чӗлхеҫӗсемпе пӗрлешсе  ӗҫлени питӗ пулӑшнӑ 
пулӗччӗ...

...Ҫеҫпӗлӗн  чӑвашла  ҫырнӑ  сӑввисем  кашниех  шедевр  пулса 
тӑраҫҫӗ. Вӗсем вӑтӑра яхӑн кӑна сыхланса юлнӑ. Анчах ӑҫта кӑна, кам 
кӑна асӑнмасть-ши вӗсене! Чӗлхеҫӗсем, чӑваш поэтикине тӗпчекенсем, 



сӑвӑҫсем,  политикӑлла  статья  авторӗсем,  журналистсем, 
вӗренекенсемпе  вӗренте-кенсем, колхоз  клубӗнче  сӑвӑ  калакансем  е 
килтех вулама хавас ҫынсем - пурте хӑйсем валли тӗрӗс шухӑш, чӗре 
хӗмӗ,  чун  ӑшши тупаҫҫӗ  ҫав  вӑтӑр  сӑвӑра.  Йыхрав,  цитата,  эпиграф 
пулса,  ӑҫта-ӑҫта  ҫитмерӗҫ  ҫав  сӑвӑсен  сыпӑкӗсем!  Кӑвар  чӗре  - 
Ҫеҫпӗлтен уйрӑлми сӑнлӑх. Анчах вӑл тата ҫав кӑвар хӗрӳлӗхӗ м ӗ н ш ӗ 
н кирлине уҫҫӑн тавҫӑрса илнӗ пысӑк ӑслӑ, нумай пӗлекен ҫын пулнӑ. 
Унӑн  вӗри  чӗри  хӑватлӑ  шухӑшӗпе  килӗшсе  пӗр  кӗвӗллӗн тапнӑ. 
Ҫавӑнпа кӑна вӑл вӑхӑтлӑ та витӗмле сӑмах тупма пултарнӑ.

Чӑваш  халӑх  чӗрӗлӗхӗпе,  революци  хум-шавӗпе  пӗрле  Ҫеҫпӗлӗн 
туслӑхпа юрату сӑввисем те пур. Вӗсем Ҫеҫпӗле эпир халиччен пӗлмен 
енчен  кӑтартса  лараҫҫӗ.  Вӗсенче  тӗлӗнмелле  ҫутӑ  чун,  таса  кӑмӑл 
палӑрать!  Туслашсассӑн -  тупӑкчен,  юратсассӑн -  юрличчен тенӗ пек, 
Ҫеҫпӗл унта та хӑйне евӗр максималист: пулсан пултӑр пӗр пӗтӗм, тулли 
туйӑм;  нимӗнле  ҫурма  йӗкӗлтевлӗ  лӗп  шыв  та  ӑша  кантарма 
пултараймасть.

...Чун, ҫутӑ ӗмӗтпе тулса, 
Чӗтрет - кӗҫ юрласа ярассӑн...

Чӑнах  та-мӗн:  юрличчен!  Каллӗ-маллӗ  пӑхмасӑр,  халь  эпир 
тишкерсе  вуласан  та,  куҫарасса  та  ӗмӗтленмесӗр  ҫырнӑ  чун-чӗре 
сӑмахӗсем Ҫеҫпӗлӗн сарлака мар, анчах тӗпсӗр тарӑн ҫӑлкуҫне чи тӑрӑ, 
чи таса тумламсем пулса кӗрсе юлӗҫ.

Максималист  терӗмӗр...  Ҫӑлӑннӑ чӑваш халӑхӗн  ҫырулӑхӗ,  пӗтӗм 
культури  хальтен  халь  сарлака  тӗнчене  тухасса,  чаплӑ  та  мухтавлӑ 
сӑвӑҫсем,  кӗнекеҫӗсем  ҫитӗнессе  ӗненнӗ  ҫын,  коммунизма  -  темиҫе 
самана хушши хаяртан хаяр кӗрешсе те мар, чакса та мар, тӑхтаса та 
маневр туса мар - паян-ыран пек вӗриленсе васканӑ ҫын, вӑл туслӑхпа 
юратура  та  ҫав  хӑвӑртлӑхпа  туллилӗхех  курасшӑн  ҫуннӑ.  Анчах 
экономикӑн пиртен килмен саккунӗсем ҫӗршыва ҫип ҫапнӑ пек тӳп-тӳрӗ 



юпаллӑ ҫулпала ҫеҫ пыртармарӗҫ, ҫынсен тӑнне-пуҫне те кӗтмен ҫӗртен 
урӑх  ориентир  парса  нумай  улӑштарчӗҫ,  ҫав  улшӑнӑва  ӑнланса 
илейменнисене вӑрахлӑха амантса ӗҫрен кӑларчӗҫ е пачах ӗмӗчӗсене 
татрӗҫ.  Ҫавна  пулах  Ҫеҫпӗлӗн  те  хӑшпӗр  сӑввисем  йывӑр  шухӑша 
яраҫҫӗ. Туслӑхпа юрату сӑввисенче те, ҫутӑ ӗмӗтсемпе пӗрлех, хурлӑх 
та сисӗнет. Этем чӗри шӑхличӗ мар: пӗрре картнӑ чӗлӗхсене пуса-пуса 
ӗмӗрех ҫав кӗвве калаттарма ҫук ӑна. Юрату та куҫран куҫа пӑхса йӑл-
йӑл  кулса  ҫеҫ  лармалли  шыльӑк  мар.  Ҫеҫпӗлӗн  юратӑвӗ  -  пысӑк 
художникӑн  ӗмӗрхи  трагедийӗ.  Ку  -  малашнехи  тӗпчевҫӗсемшӗн, 
романҫӑсемшӗн хӑйне уйрӑм тема.

Анчах поэт шухӑшӗн, ӗмӗчӗн, пӗтӗм чун хавалӗн тӗп вӑрри - аслӑ 
ирӗклӗх сывлӑшӗпе тасалнӑ, тутӑ, сӗткенлӗ, пархатарлӑ вӑрлӑх. Ҫавна 
вӑл Ҫӗн Кун Аки кӑпӑшлатнӑ чӑваш уй-хирне пуракӗ тӗпне пӗр пӗрчӗ 
юлмиччен тараватлӑн акса хӑварчӗ.

Александр Блок калашле:
Каҫарӑпӑр ун хурлхӑпе, - 
Ӑна чун кӗртекенӗ ҫав-и? 
Вӑл ӗненет ҫын ырлӑхне, 
Вӑл - ҫутӑ  ирӗклӗх уявӗ!

...Поэзие илсен, яланхи пекех уҫӑ та тӳрӗ кӑмӑлпа янӑра пуҫламӑ 
Митта Ваҫлейӗн сасси кунран-кун тӗрекленсе пыратчӗ. Поэтӑмӑр тӑван 
сӑмахӑн тутине пӗлсе, ӑна перекетлӗн тыткаласа ӗҫлетчӗ. Унӑн ҫырса 
пӗтереймен «Тайӑр» поэма сыпӑкӗсем, «Авалхи садӑмра», «Тав сана», 
«Пит маттур-ҫке Иванов бульварӗ» тата ытти нумаях та мар сӑввисем 
юлашки  вӑхӑтри  темӗн  чухлӗ  шупка  сӑвӑ-юрӑ  ҫинче  чӑн-чӑн  ӗнчӗ 
пӗрчисем пек йӑлтӑртатса тӑраҫҫӗ. Халӑх чӗлхи, наци сӑн-сӑпачӗ, сахал 
сӑмахпа нумай калама пӗлни, таса кӑмӑл, вӗри чӗре таппи, тарӑн шухӑш 
-  акӑ мӗн туять вулакан Митта сӑввисенче.  Шӑратса хывнӑ йӗркесем, 
сӑвӑсерен тӗрлӗ кӗвӗ, тӗрлӗ ҫавра темелле, тулли рифма - ҫак пурте 



хӑй тӗллӗн тухса пынӑ пек, «чун тарӗпе» ӗҫлени сисӗнет, мӗншӗн тесен 
сӑввӑн та тӗп шухӑшӗ, шалти тасалӑхӗ кӑмӑла ҫавӑрать. Мӗнле виҫелӗх 
тата, туйӑм виҫелӗхӗ! Эстетика картинчен тухса каякан, «пӗвӗ-сийӗ  ун 
тарлайӑ урипе лӗпки таран» тенӗ натуралмзмла ӳкерчӗксем ҫук унта.

Пирӗн линютиппа ӗҫлекеноем, йӗркере пӗр саспалли йӑ-нӑш пулсан 
та,  пӗтӗм  йӗркине  ҫӗнӗрен  шӑратаҫҫӗ.  Тепӗр  чух  вӗсен,  хӑйсем 
йӑнӑшнипе  е  корректор  каярах  асӑрханипе,  темиҫе  хут  та  шӑратма 
тивет. Ӳркенмеҫҫӗ, ӗҫлеҫҫӗ. Хальхи чылай сӑвва вулатӑн та - мӗн чухлӗ 
унта ҫӗнӗрен шӑратса хывмалли йӗрке! Анчах Миттан ак ҫак сӑввинче 
пӗр саспалли те пулин улӑштарма пулать-ши?

Авалхи садӑмра, астӑватӑн пулсан, 
Эсӗ лартнӑ пӗр йывӑҫ пур ман. 
Тӑвӑл ҫапрӗ ӑна, хупӑрларӗ тусан, 
Анчах унӑн тымарӗ хӑрман.

Кил, пӗрле тӑприне кӑпкалар, 
Шӑварар, суранне имҫамлар. 
Чӗрӗл, туслӑх, ҫулҫӑ кӑлар: 
Сансӑр пирӗн пахча хӑтлӑ мар.

Ҫакнашкал чӑн асталӑх. «Чӗрӗл, туслӑх» хыҫҫӑн пӗр сыпӑк ҫитмен 
пек  те  кунта  -  вырӑнлӑ  пауза,  ӑна  «гармоние  алгебрӑпа  тӗрӗслекен» 
хытса кайнӑ кӗҫҫе чунлӑ  сивӗ педант  ҫеҫ ҫитменлӗх  теме пултарать. 
Пахча  ҫинчен  кӑна  ҫырнӑ  пек,  анчах  ҫыннӑн  мӗнле  туйӑмӗ  ҫук  ҫак 
сӑвӑра!  Тӗрӗс  туслӑх,  пурнӑҫри  йывӑр  трагеди,  хӗрхӳ  асаилӳ,  хӑйне 
улӑштарман, сутман тӳрӗлӗх, именӳллӗ ӗненӳ, каллех пӗччен юласран 
шикленни  (кил,  пӗрле  тӑприне  кӑпкалар...),  ҫутӑ  шанчӑк,  тӳссе  курнӑ 
ҫыннӑн чӑн-чӑн оптимизмӗ.  Ман шутпа,  ҫак  сӑвва,  ним ӳстермесӗрех, 
Лермонтовӑн чи лайӑх сӑввисемпе танлаштарма пулать.



...Митта  Ваҫлейӗ  мӗн  кӗҫӗнрен  Ҫеҫпӗлӗн  революци  факелӗ  пек 
ҫунса  тӑракан  чӗри  ҫутатнӑ  Чӗрӗлӗх  ҫулӗ  ҫинелле  туртӑнать. 
Малтанласа,  ялтан  тухнӑ  ытти  ачасем  пекех,  вӑл  ансӑр  та  тумхахлӑ 
сукмакпа пырать.  Такӑнка-лать те каллех сиксе тӑрать.  Малалла утма 
пӑрахмасть.

Ҫеҫпӗл  пӗтӗм  чӗрӗлӗхӗн  хӑватлӑ  паллине  тӑван  чӗлхере  курать. 
Ӗмӗрсем тӑршшӗ «ҫичӗ ютсем» туланӑ, тапӑннӑ, мӑшкӑлланӑ, анчах тӗп 
тӑвайман чӑваш чӗлхи Ҫеҫпӗле тӗлӗнтерсе ярать, шанчӑк парать. Митта 
та,  пирӗн ӳсӗмри пур ҫамрӑк  сӑвӑҫ пекех,  Ҫеҫпӗлӗн  ҫав  ӗмӗтне ӑша 
илет.

Шанап, чӗлхеҫӗм, ӗненетӗп 
Сан чи тивлетлӗ ӗмӗтне. 
Ҫунатла пултӑм - вӗҫӗнетӗп 
Ӗмӗт сӗткенӗ ҫӗнетме.

Ҫакӑнтан пуҫласа тӑван чӗлхе теми (чӗлхе-фетиш мар, революципе 
культура хӗҫпӑшалӗ пулмалли чӗлхе теми)  Митта поэзине ҫине-ҫинех 
кӗрсе пырать. Тӑван чӗлхепе ӗҫлейменни, чӑвашла ҫырайманни, ҫырма 
май пулманни уншӑн калама ҫук пысӑк инкек пулса тӑрать.

Шарланкӑ  тӑраймасть кӗрлевсӗр, 
Вӗҫмесӗр пурнаймасть хӑлат. 
Ҫырман поэт чӑн-чӑн телейсӗр, 
Вӑл, пулӑ пек, типсе юлать.

Ҫапла калать поэт патша самани сӑнчӑрласа тӗп тунӑ Тайӑр Тимкки 
ҫинчен. Ҫак ӑша ҫунтаракан сӑмахсем хӑй тӳссе курнӑ ҫыннӑн чӗринчен 
кӑна хайрӑлса тухма пултарнӑ. Анчах шанчӑк ҫухалман, ӗмӗт татӑлман.

Ӗшеннисемшӗн ҫул ҫинче
Эс - шанчӑк ҫӑлтӑрӗ ялан. 
Тискер тӑманлӑ каҫсенче 
Йыхравлӑ чан пек янӑран.



Поэт,  ӗлӗкех ӑста тӑлмач пулнӑскер,  юлашки ҫулӗсенче те чӑваш 
сӑввине  чылай  ӑнӑҫлӑ  куҫарупа  пуйтарчӗ.  Уйрӑммӑнах  манӑн  вӑл 
Лонгфеллӑн «Гайаваттин» сыпӑкне ӑнӑҫлӑ куҫарнине палӑртса хӑварас 
килет. Ҫав пысӑк та ытарайми япалана пирӗн пӗтӗмӗшпех чӑвашлатасси 
поэтсен хисеплӗ ӗҫӗ пулмалла. Тинкеререх пӑхсан, унта чӑваш халӑхӗн 
авалхи йӑлисене ҫывӑх этнографилле детальсем те нумай. Митта ӑна 
хӑех куҫарас кӑмӑлпа пурӑнатчӗ. Ӗлкӗреймерӗ. Вӑл хӑварнӑ паха сыпӑк 
тӗслӗх пулмалла...

*    *    *
...Икӗ сехет хушши ытла пынӑ Иванов каҫӗ хупӑнсан, хӑй ӗмӗрӗнче 

ӑна-кӑна пайтах астивнӗ пӗр чӑваш манран ҫапла ыйтрӗ: «Нарспи аппа 
пулман пулсан, мӗн курнӑ пулӑттӑмӑр-ши эпир?» - терӗ. Эпӗ сасартӑк 
ним  калама  аптраса  тӑтӑм.  Мускавран  Шупашкара  ҫити  тӑтӑшах  ҫав 
ыйтӑва аса илсе пытӑм. Чӑнах та, камӑн чунне ҫӗклесе яман икӗ хура 
шӑрҫа  пек  куҫлӑ,  ҫӑмӑл  ал-ураллӑ,  ахӑлтатса  кулакан  ҫирӗп  ҫын 
Нарспи? Мӗнле поэт, драматург, композитор, художник парӑмлӑ мар-ши 
ун умӗнче? Мӗнле тӗпчевҫӗ ӑнланса илесшӗн тӑрӑшман-ши унӑн таса 
чунне, вӗри чӗрине, хӑюллӑ шухӑшне? 

Пуринчен  ытла  «Нарспие»  паларнӑ  Ивановӑн  генийӗ  (ним 
ӳстермесӗрех - генийӗ!) чӑваш культурин шӑпине Яковлев пекех, - анчах 
хӑйне  майлӑ,  хӑй  вӑхӑтенче,  -  пӗтӗм  малашлӑхшӑн  татса  панӑ  теме 
пултаратпӑр  эпир.  Ку  таранччен  упранса  юлнӑ  сӑвви-пэмисене  поэт 
пурне  те  ҫулталӑк  ҫурӑ  е  ик  ҫул  хушшинче  ҫырнӑ.  Ун  чух  вӑл 
вунҫиччӗре-вунсаккӑрта кӑна пулнӑ. Ку пире йӑлтах тӗлӗнтерсе ярать. 
Виҫ  пин  йӗрке  сӑвӑра  ӗлӗкхи  чӑваш  пурнӑҫӗн  пӗтӗм  энциклопедийӗ 
курӑнать.  Гоголь,  Пушкин ҫинчен каланӑ пек,  ку -  чӑнах та,  аравасӑр, 
нимӗнле калӑпа шанӑҫайми япала…

Кашни халӑх поэзийӗ - пӗр тинӗс. Тинӗсе тӗрлӗрен шыв-шур ҫитсе 
хутшӑнать: ҫеҫен хир тарӑх тикӗссӗн юхакан сарлака ҫырма та, ту-чакӑл 



хушшинчен  тухса  чулсем  урлӑ  ыткӑнакан  кӑпӑклӑ  шарлак  та,  ҫӗртен 
тапакан вӗри шыв та, лӗпреххи те, сулӑнни те…

Тинӗссем  вӗҫӗ-хӗррисӗр  океана  пӗрлешеҫҫӗ.  Хальхи  саманари 
халӑхсен поэзийӗн шалти тинӗссем ҫук. Вӗсем темле ҫырана та татса 
каяҫҫӗ, пӗтӗм этемлӗх поэзийӗн океанне тухма ҫул тупаҫҫех. 

* * *
Пирӗн  ҫӗршывра  ҫав  ҫул  -  хӑватлӑ  вырӑс  чӗлхи.  Чӑнах  та,  мӗн 

пӗлӗттӗмӗр-ши эпир унсӑрӑн хамӑрӑн юмахри пек ҫӗршывӑмӑр ҫинчен? 
Кам  туйтарӗччӗ-ши  ҫӗнӗрен  ҫуралнӑ  йӑхсен  тан  шыв  пек  тапакан 
таланчӗсене?

«...Литература  халӑхпа  халӑха  ҫӑмӑлтарах,  лайӑхрах 
паллаштарать»,  -  тенӗччӗ  Максим  Гюрький  хӑйӗн  ҫирӗм  пилӗк  ҫул 
ӗлӗкрех  Шупашкара  янӑ  ҫырӑвӗнче.  Ҫавӑнтах  вӑл  Совет  Союзӗнче 
кӗнеке  куҫарас  ӗҫ  ниҫтинчен  те  анлӑрах  сарӑлса  пынине 
асӑрхаттарнӑччӗ.  Унтан  вара  пирӗн  ҫӗршывӑн  пурнӑҫӗ  паллайми 
улшӑнса лайӑхланчӗ, унӑн пӗтӗм тӗнчери авторитечӗ калама ҫук ӳссе 
тӗрекленчӗ.  Баренц  тинӗсӗнчен  пуҫласа  Хура  тинӗсе  ҫити,  Сарӑ 
тинӗсрен  Адриатика  таран  ҫӗнӗ  пурнӑҫшӑн  ҫӗкленнӗ  халӑхсем  пӗр-
пӗринпе вырӑс чӗлхи урлӑ паллашаҫҫӗ.

Ӑҫта халӑх - унта поэзи. Поэзи вӑл - кӑмӑл ҫуначӗ, самана чӗрин 
таппи,  ӗмӗр  чӗри  те  канӑҫсӑр  сисӗм-туйӑм.  Ҫав  виҫӗ  япалана 
пӗрлештернӗ сӑмах ӑсталӑхӗ пиншер ҫул хушши этем юнне ӑшӑтать, 
кӑмӑлне ҫӗклет, ӑстӑнне хастарлатать. Унӑн асамлӑ вӑйӗ пӗр чӗлхерен 
тепӗр  чӗлхене  куҫарсан  та  -  ӑста  куҫарсан!  -  упранатех…Ҫавнашкал 
Пушкин куҫарнӑ Гете сӑвви, Иванов куҫарнӑ Лермонтов поэми. 

Чӑваш поэзине илсен, ҫакна калас килет:  пирӗн нумай ҫул хушши 
тӑсӑлнӑ  тавлашура  Ҫеҫпӗл  шкулӗн  силлабо-тоникӑлла  йӗрки  ҫиеле 
тухса пыни палӑрчӗ. Тавлашу пӗтмен-ха. Силлабика пире урӑх нимӗнле 
шедевр  та  параймӗ  тесе  калама  пултараймастпӑр.  Халӑх  юрри-



такмакӗсене  манӑҫа  хӑварни  хамӑра  хамӑр  ҫаратни  пулнӑ  пулӗччӗ. 
Вӗсене  тӗплӗ  тишкерсе  вӗренменни  хамӑр  ӳссе  тухнӑ  йӑва  ҫине 
ҫаврӑнса  сурни  пулнӑ  пулӗччӗ.  Халӑх  хушшинчи  Г.  Ф.  Федоров  пек, 
Кашкӑр  Микули  пек  юрӑҫӑ-такмакҫӑсене  хисепе  илменни  е  вӗсене 
«хутпӗлменлӗхе  пӗтерес!»  тенӗ  майлӑ  ҫине  тӑрсах  ямбпа  хорее 
вӗрентни,  вӗсен  ирӗклӗ  сассине  ҫав  виҫесемпе  калӑпласа  лартма 
хӑтланни йӗре-кулӑ евӗрлӗ ӗҫ пулнӑ пулӗччӗ.

Анчах чӗлхен пуласлӑхӗ ҫинчен, поэзин малашнехи культури ҫинчен 
калаҫнӑ  чухне  эпир  М.  Ф.  Федоровпа  К.  В.  Иванова  тивӗҫсӗре 
хӑвармасӑрах  чи  малтан  Ҫеҫпӗле  аса  илетпӗр.  Ҫеҫпӗл  шкулӗ  пире 
тӗнче поэзине хамӑрӑн тума, хамӑра та тӗнчене тухма мел пачӗ...

Пирӗн кӑвар чӗреллӗ поэт, хамӑра ҫеҫ мар, ытти халӑхсене те вут-
хӗм парса, вӗсен культурине кӗрсе пыни - пирӗншӗн ытарайми савӑнӑҫ. 
Ку пире, чӑвашла ҫыракансене, тӑван чӗлхемӗр чӑннипех те - Шелепи 
каларӑшле - ҫу-лӑмлӑ-кӑварлӑ, тӳсӗмлӗ-сисӗмлӗ иккенне туйтарать.

...Элкер сасси асӑмра ӗнер илтнӗ пекех янӑрать-ха:
Чӑваш ӗҫҫынни!
Чӑнах та вара эс сахал чӑтрӑн-и?..

Сӑвӑҫӑ ятарласа ҫав кун валли ҫырнӑ «Паян» сӑввине пӗтӗм чунӗпе 
ҫӗкленсе  вуларӗ.  Хавхаланса  тейӗччӗҫ  хальхи  хаҫат  хыпарҫисем.  Ун 
чухне ҫав сӑмах илтӗнсех каймастчӗ-ха.

Ҫавӑнта илтсе юлнӑ йӗркесем мана хамӑр халӑх кун-ҫулӗн этаплӑ 
тапхӑрӗсем ҫинчен шухӑшланӑ вӑхӑтра яланах аса килетчӗҫ.

Паян эс историн мӑн ҫулӗ ҫинче 
Умна та, хыҫна та пӑхса тӗлӗнен...

Ҫӗнӗ виҫеллӗ сӑвӑпа,  тӗрӗс  сӑмах майлашӑвӗпе  ҫырса кӑтарт-ха 
ҫав пысӑк шухӑша ҫапла кӗскен!

Элкер...  Мускавра  тухса  тӑнӑ  «Ӗҫлекенсен  сасси»  ятлӑ  журналта 
курсаттӑм  эпӗ  чи  малтан  ҫав  хушамата.  1923  ҫулта  пулчӗ  пулас  ку. 



Поэтӑн «Икӗ тӗнче» ятлӑ сӑвви мана пысӑк шухӑша янӑччӗ. Халӗ тухса 
тӑракан  томӗсенче  курмарӑм-ха  эпӗ  ӑна.  Тем  ҫитмен  пекех  туйӑнчӗ. 
Хуҫин хӑйӗн кӑмӑлӗ, хӑйӗн ирӗкӗ.

Астумастӑп  ӗнтӗ:  те  Хусантах,  те  Шупашкара  куҫсан  тин  пуҫласа 
вуларӑм эпӗ «Хурҫӑ карап» сӑвва. Анчах Атӑл ҫыранӗпе ҫак йӗркесене 
касса татса утӑмлани хальхи пекех асра!

Кӑвак тинӗсре шавлакан хумсем урлӑ 
Шӑвать пӗр карап тӑп ҫыран еннелле. 
Вӑл ишнӗ шыв ҫулӗ пит тертлӗ, хӗн-хурлӑ, 
Нумай вӑл кӗрешрӗ умри хӗнпеле...

Тискер ҫил кашлатӑр, сив тинӗс шавлатӑр, 
Нимрен те шнкленмӗ ҫак хурҫӑ карап! 
Манми капитанӑн ҫулне ҫухатмасӑр, 
Ҫитес ҫӗре ҫитӗ вӑл - пулмӗ асап!

Ленин вилни ҫулталӑк тулнӑ тӗле ҫырнӑ ӑна сӑвӑҫӑмӑр. Ман шутпа, 
хамӑр поэзи историйӗнче ҫак 28 йӗркеллӗ сӑвӑ - чи хӑватлӑ, чи тарӑн 
шухӑшлӑ,  чи ӑста калӑпланӑ сӑвӑсенчен пӗри.  Кисренми ҫӳллӗ палӑк 
пек ҫӗкленет вӑл малашлӑх тӳпинелле. Вӑл - нумай ӗмӗр хушши пиҫӗхсе 
таса хурҫӑн янӑра пуҫланӑ тӳсӗмлӗ чӑваш сӑмахӗсенчен! Ленина лартнӑ 
хӑйне евӗрлӗ пӗр палӑк. Хӑйӗн поэтика ҫӗнӗлӗхӗпе вӑл Ҫеҫпӗл теорине 
чӑнлать. Тинкеререх пӑхсан, Ҫеҫпӗл шкулӗнче Элкерӗн ҫӳллӗ маччаллӑ, 
пысӑк  та  ҫутӑ  хӑйӗн  класӗ  пурри  палӑрать.  Ҫеҫпӗлӗн  «Хурҫӑ 
шанчӑкӗпе»  Элкерӗн  «Хурҫӑ  карапӗ»,  маншӑн  пулсан,  пӗр  вӗркӗчпе 
вӗрӗнсе, пӗр вучахра шӑраннӑ чӑннипех тимӗр татмалли сӑмах хӗҫӗсем. 
Ҫеҫпӗлӗн амфибрахийӗ кӗскерех йӗркеллӗ, пӗр-пӗрин ҫумне тачӑраххӑн 
хӗсӗнсе, пӗр-пӗрин «чавсине сиссе» утӑмлакан салтаксем пек, Элкерӗн 
амфибрахийӗ,  -  темине  кура,  -  сарлака,  мӑнаҫлӑ,  аславлӑ  тейӗттӗм 
эпӗ...



Хаклӑ юлташсем! Йӑмӑксемпе шӑллӑмсем!
Сирӗн  канашлӑвӑр  Ҫеҫпӗл  70  ҫул  тултарас  умӗн  иртет.  Сирӗн 

чылайӑшӑртан кӗҫӗнтерех, хӑшӑртан, тен, кӑшг аслӑрах ҫав кӑвар чӗре 
халӑхӑмӑрӑн  чӗрӗлӗхӗшӗн  хыпса  ҫунса  кайрӗ.  Чӗрӗлӗх  сӑмаха  вӑл 
Революципе пӗр тан пысӑк саспаллипе ҫырнӑ. Наци чӗрӗлӗхӗ уншӑн чи 
малтан тӑван чӗлхе чӗрӗлӗхӗ пулнӑ, чӗлхе чӗрӗлӗхӗ - наци чӗрӗлӗхӗ. 
Халӑхӑн  ҫӗршер,  пиншер  ҫулхи  асап-тӗсепне  каялла  ҫавранса  пӑхса 
ӑша  ҫунтаракан  сӑмахсемпе  иртнине  сӑнласа-ӳкерсе,  Интернационал 
кӗперӗ витӗр, ун урлӑ кармашса, вӑл таҫти малтине те яр-уҫҫӑн курса 
тӑнӑ. «Хулпуҫҫипе кӑвак пӗлӗте перӗнсе» ҫӗкленес ҫӗнӗ чӑвашӑн чӗлхи 
тимӗр татасса ӗненнӗ.

Акӑ  ӗнтӗ  ҫав  вилӗмсӗр  сӑнарпа  -  Интернационал  кӗперӗпе  - 
вӗҫленекен «Ҫӗн Кун Аки» сӑвва хӗрӗх те пӗр чӗлхепе куҫарчӗҫ. Хӗрӗх 
те  пӗр!  Чӑвашра  ку  авалтан  аоамлӑ  хисеп  пулнӑ.  Арӑмҫӑсем, 
ҫутҫанталӑка сӑнакан аслӑ ватӑсем хӗрӗх те пӗр сиплӗ курӑк пӗлнӗ.

«Чӑваш чӗлхи тимӗр татрӗ!» - теме пултаратпӑр эпир паян. Ҫеҫпӗле 
куҫаракансем хушшинче пысӑк  культурӑллӑ  халӑхсен  пысӑк  поэчӗсем 
пур. Руставелипе Низами, Пушкинпа Шевченко, Райниспа Донелайтис, 
Рудакипе  Навои,  Шафарикпа  Мицкевич,  Ботевпа  Петефи,  Тукайпа 
Хетагуров тата ыттисен чӗлхипе те сасӑ парать паян Ҫеҫпӗл.

Ку сире,  ҫамрӑксене,  ҫӗнӗ шанчӑк кӳртсе,  ӑмӑрт ҫунат хушмалла! 
Хӑвӑртан  малтан  йывӑр  тертпе  ҫул  хывнӑ  тӑванӑрсене  сума  сӑвӑр. 
Пӗрне-пӗри те хисеплӗр, туслӑ пурӑнӑр. Ман ӗмӗт ячӗпе, ӑсталӑх ячӗпе 
сиксе  тавлашӑр,  тупӑшӑр,  ӑмӑртӑр,  ҫухаран  ҫавӑрса  тытасса  ҫитӗр, 
анчах урӑх ҫӗре лексенех пӗрне-пӗри алӑ парӑр.  Ан манӑр:  эсир пӗр 
аслӑ самана ҫыннисем, пӗр халӑх йышӗ, пӗр класс сасси. Поэзи хурал 
пӳрчӗ мар, унта карланкӑпа ҫӗнтереймӗн. Ҫеҫпӗл сӑвӑҫсем патне ҫырнӑ 
ҫырӑвӗсенче «чӑваш чӗлхи ячӗпе пӗр пулар» тет. Ку нумая пӗлтерекен 
япала.  Этем  ӗмӗр  пурӑнаймасть.  Хӑрнӑ  йывӑҫ  вырӑнне  ҫӗнӗ  хунав 



шӑтать.  Пӗр  йӑннӑ  сасӑ  вырӑнне  вуннӑ  янраса  кайтӑрччӗ!  Паллах, 
вӑхӑтсӑр  татӑлнӑ  Ҫеҫпӗл  пек,  Константан  Иванов  пек  талантсене 
вуншар сӑвӑҫпа  та,  ҫӗршерпе  те  саплаштарма  ҫук.  Тепӗр  тесен тата 
талант тени - яланах хӑйне евӗрлӗ пӗртен-пӗр япала. Мӗн вӑл талант? 
Атте-аннепе ҫутҫанталӑк панӑ тивлет. «Турӑ хӗлхемӗ» тенӗ авалхисем. 
Чӑн-чӑн  пултарулӑх  ҫав  хӗлхемсӗр  пулма  пултараймасть.  Пӗрне  вӑл 
сӑвӑҫ  е  художник,  теприне  музыкҫӑ  е  тухтӑр,  виҫҫӗмӗшне,  калӑпӑр, 
философ  е  тӗпчевҫӗ  пулма  хистет  пулӗ.  Ҫав  хистеве  ҫын  хӑйшӗн 
вӑхӑтра  сиссе илни паха.  Ма тесен пирӗн хушӑра тепӗр чух  хӑйсене 
хӑйсем сая яракан графомансем те сахал мар тӗл пулаҫҫӗ.

Истори  али  питӗ  вӗтӗ  куҫлӑ:  кайран-кайран  хывӑхӗпе  тӗшши 
палӑратех.  Анчах  вӑхӑтлӑха,  тӗрлӗ  сӑлтава  пула,  ним  талантсӑр 
ҫынсемех кӗнеке хыҫҫӑн кӗнеке кӑлараҫҫӗ, пӗрне-пӗри мухтаҫҫӗ, пуҫпа 
мар,  чавсапа  ытларах  ӗҫлеҫҫӗ.  Эсир пурте  вулакан  ҫынсем.  Тӗллесе 
кӑтартмасӑрах  палласа  илме  пултаратӑр  ун  йышшисене.  Сыхланӑр 
ҫавӑн  пек  меслетсенчен!  Ан  васкӑр!  Вӗренӗр!  Вулӑр,  сӑнӑр,  тӗпчӗр, 
шырӑр.

Эсир  наци  малашлӑхӗшӗн  сӑмах  тытмалли  ҫынсем.  «Халӑхсене 
вӗсен  литературипе  виҫеҫҫӗ»,  -  тенӗ  Виктор  Гюго.  Чӑваша  малашне 
сирӗнпе  виҫӗҫ.  Сулмаклӑрах  пусасчӗ  сирӗн  ҫав  тараса  ҫине!  Ҫеҫпӗл 
хӑйӗн саманишӗн, хӑйӗн ҫулне кура, питӗ нумай пӗлнӗ. Вӑл, чӑвашсӑр 
пуҫне,  ун  чухнехи  вырӑспа  украина  литературин  пӗтӗм  юхӑмӗсене, 
ушкӑнӗсене тӗпчесе,  ӑнланса  илме тӑрӑшнӑ.  Астӑвӑр-ха «Шухӑшласа 
кӑларнӑ куҫсене» ятлӑ сӑввине. Вырӑсла ҫырнӑ япала. Хальхи тӳперен 
пӑхсан,  ытла  вӑйлах  та  мар  сӑввӑ.  Анчах  халаллани  шухӑша  ярать: 
«Манӑн ытарайми имажинизм поэзине». Пӗлнӗ, сӑнанӑ, тишкернӗ. Вӑл 
юхӑм  (имажинизм)  ҫапах  та  паллӑ  вырӑн  йышӑннӑ  ун  чух,  ун 
курланкинчен пысӑк поэт Сергей Есенин шӗкӗлченсе тухнӑ-ҫке!



Ӗнер кунта яшсене пӑртак ӳпкелесе те илчӗҫ:  чӑваш пурнӑҫӗнчен 
ытла  инҫе  пӑрӑнаҫҫӗ,  таҫта  Нефертити,  Пенелопӑсем  тарамах  ҫул 
тытаҫҫӗ  имӗш  пирӗн  тухъяллӑ  музӑсем.  Мана  хама  ку  питех 
шиклентермест.  Пирӗн поэзи хальхи нумай енлӗ,  кӑткӑс интеллигенци 
чӗлхипе  те  калаҫа  пуҫларӗ.  Ку  ӗнтӗ  тӗнче  культурине,  этемлӗхӗн  ку 
таранчченхи ӑстӑн  мулне хамӑрлатас  сӑлтавпа пулса пыракан  япала. 
Унсӑр май та килмест пулӗ. Чӑннипех те Ин-тернационал кӗперӗ айне 
тӑнӑ  халӑх  ытти  халӑхсен  пӗтӗм  ӑстӑнне,  илемлӗ  ӑсталӑхне  хӑйӗн 
тумасӑр  нихӑҫан  та  вӗсемпе  танлашаймӗ.  Эпӗ  тахҫанхи  шухӑшах 
калатӑп. Пирӗн опера театрӗ «Евгений Онегина», пур ытти классикӑри 
оперӑсене  те  чӑвашла  лартмасӑр  нихӑҫан  та  наци  театрӗ  пулас  ҫук. 
Халлӗхе,  мӑшкӑл  пулин  те,  уйрӑм  арисене  е  романссене  чӑвашла 
юрлани те ҫук-ха. Ак кунта та сирӗн, ҫамрӑк поэтсен, ӗҫлемелли питӗ 
нумай. Эстрада пирки те ҫавнах каламалла.

Тепӗр  манӑн  тахҫаяхи  шухӑш:  чӗлхе  вӗренӗр!  Тӗнче  поэзине 
оригиналран  куҫарас  ӗҫе  хутшӑнма  хатӗр  пулӑр.  Эпӗ  вунӑ  ҫул  ытла 
пӑлхар  чӗлхи  вӗренетӗп.  Ыр-и,  усал-и,  хама  кура,  вӑй  ҫитнине 
куҫаркалатӑп.  Урӑх  чӗлхе  вӗренме,  тен,  вӑхӑтӑм  та,  сывлӑхӑм  та 
ҫитеймӗ. Шанчӑк -сирте, яш-кӗрӗм, хӗрупраҫ!..

